
ლიზიკატოს გენეტიკა
პიესა ერთ მოქმედებად
მოქმედი გმირები:
 კაცი
 ქალი
 ლიზიკატო
 მორის გარიყული

აეროპორტის კაფე. სამი მრგვალი მაგიდა ორ-ორი სკამით. ყავის აპარატი. ბარი სპირტიანი და გამაგრილებელი სასმელებით. დახლმაცივარში წასახემსებელი.
დროდადრო ისმის თვითმფრინავების აფრენისა და დაშვების ხმა.
ერთ-ერთ მაგიდასთან ნაცრისფერლაბადიანი, შავსათვალიანი, შუახნის კაცი ყავას შეექცევა. ფეხებთან ხელჩანთა უდევს. 
გამოჩნდება  ნაცრისფერლაბადიანი ქალი. მასაც შავი, მრგვალჩარჩოიანი სათვალე უკეთია, თავსაფარი წაუკრავს, ხელჩანთა მოაქვს.
ქალი დახლს მიუახლოვდება, რკინის ფულს ვიტრინას მიუკაკუნებს.
კაცი - შვებულებაშია, ყავის აპარატით ისარგებლეთ.
ქალი - რას ნიშნავს შვებულებაშია?
კაცი - რაც აქ ვარ, არ გამოჩენილა. ისვენებს, ალბათ, სადმე ზღვაზე... ან მთაში...
ქალი კაცს გამოხედავს, ვიტრინაზე ხურდას მიაკაკუნებს.
კაცი - მე ჩემი გითხარით...
ქალი - მარტო ამ ქვეყანაში გადააწყდები ასეთ უმსგავსობას... /მეტი მონდომებით, უფრო ხმამაღლა აკაკუნებს/ რა ჯანდაბაა!
კაცი /მორიგ კაკუნზე/ - ... ძალიან გთხოვთ!
ქალი კაცს მკვეთრად გამოხედავს, ისევ აკაკუნებს.
კაცი - ... გთხოვთ - მეთქი!
ქალი სათვალეს მოიხსნის.
ქალი - ... ეს რა ტონია?!
კაცი არაფერს პასუხობს; იგრძნობა, რომ თავის მოთოკვას ცდილობს, ყავას მოსვამს.
ქალი /კაცს მიუახლოვდება/ - მე მიყვირეთ?! მეე?!
კაცი /დაძაბული/ - ... მე თქვენ გთხოვეთ. გასაგებად... მგონი...
ქალი - ასე შენს ცოლს ელაპარაკე, გაიგე შენ!..
კაცი /დაძაბული/ - მე თქვენთვის შენობით არ მომიმართავს...
ქალი - სამაგიეროდ დამიყვირე, თავხედო!
კაცი - კი არ დაგიყვირეთ, გასაგებად გთხოვეთ, იმიტომ რომ დაჭიმული მაქვს ნერვები და როცა ნერვები მაქვს დაჭიმული, სასტიკად მაღიზიანებს ვიტრინაზე ხურდის კაკუნი, პლასტიკატზე გასმული კალმის წრიპინი, ზოგადად, ხმაური მაღიზიანებს, მაგრამ მე მაინც   გასაგებად გთხოვეთ... მგონი... და საერთოდ, თავხედები თქვენსკენ მოიკითხეთ! აი, ხომ ხედავთ, ისევ თქვენობით მოგმართავთ!..
ქალი - თავხედები მოვიკითხო ჩემსკენ?! /აგრესიით/ ჩემსკენ მოვიკითხო, შე...
კაცი /მთელი ხმით, აგრესიით/ - ქა-ლოო!!!
ქალი შეცბება, მიყუჩდება, კაცს რამდენიმე ნაბიჯზე გაერიდება, გამოხედავს, ორიოდე ნაბიჯით გაეცლება ისევ და კაცს ერთხელაც გამოხედავს.
ქალი - მე თქვენი „ქალო“ არა ვარ...
კაცი ყავას მოსვამს.
კაცი /პაუზის შემდეგ/ - ... ასე სჯობს, თქვენობით მივმართოთ ერთმანეთს. /ისევ მოსვამს ყავას/ აპარატით ისარგებლეთ. რა ხანია აქ ვარ და არავინ გამოჩენილა.
ქალი აპარატთან მივა, ფულს ჩააგდებს, ყავის ერთჯერადი ჭიქით გამოემართება თავისუფალი მაგიდისაკენ.
ქალი /გზად/ - იქნებ წასახემსებლად შემოვედი და სულაც არ მინდა ეს ყავა...
კაცი - მერე წაიხემსეთ, ვინ გიშლით? დახლმაცივარში ძეხვიცაა და ყველიც. მოხარშული კვერცხიც არის. რა ვიცი... 
ქალი -  და ფული ვის უნდა გადავუხადო?
კაცი - დახლზე დატოვეთ. ანდა, ნურაფერს დატოვებთ. თავის თავს დააბრალონ.
ქალი / ჩაფიქრდება/- მართალია...
ქალი ყავის ჭიქას მაგიდაზე ჩამოდგამს, წასახემსებელს თეფშზე გადმოიღებს.
ქალი - რამე ხომ არ წამოგიღოთ?
კაცი - არა, გმადლობთ.
ქალი მაგიდისკენ გამოემართება.
ქალი - სად მიფრინავთ?
კაცი - შორს. აქედან რაც შეიძლება შორს, თქვენ?
ქალი - მეც - შორს, აქედან შორს...
კაცი - ჩრდილოეთ პოლუსზე?
ქალი - არა, ჩრდილოეთ პოლუსი ჩრდილოეთშია, აღმოსავლეთმცოდნე ვარ, აღმოსავლეთისკენ გავფრინდები, თქვენ?
კაცი - სამხრეთისკენ.
ქალი /ლუკმას გაღეჭავს/ - თუ დაკვირვებიხართ, აეროპორტის კაფეში ყველსა და ძეხვს რა საშინელი გემო აქვს.  თითქოს უხარისხო ზეთი გადაუსვესო გამხმარი ყველის ნაჭერს. რა უცნაურია, სწორედაც აეროპორტის კაფეებში აქვს ყველს და ძეხვს ასეთი გემო. /ხელსაწმენდს გაისვამს ტუჩებზე/ არ შეგინიშნავთ?
კაცი - არა, სიმართლე გითხრათ - არა.
ქალი - მე - კი. არაერთგზის. იქნებ ამის მიზეზი ფრენისწინა ფორიაქიც იყოს. თქვენი თვითმფრინავი როდის გაფრინდება?
კაცი - ფრენა გადაიდო. /პაუზა/ გაურკვეველი ვადითო...
ქალი -   თქვენ წარმოიდგინეთ, ჩემი ფრენაც გაურკვეველი ვადით გადადეს. თქვენი სახელი?
კაცი /ჩაფიქრდება/ - სახელი საჭირო არ არის; უბრალოდ, ეტიკეტი დავიცვათ და ერთმანეთს თქვენობით მივმართოთ. 
ქალი -   გეთანხმებით. აეროპორტში გაცნობილებისთვის ეტიკეტის დაცვა სავსებით საკმარისია. მითუმეტეს, თუ ერთი აღმოსავლეთისკენ მიფრინავს, მეორე - სამხრეთისკენ. /პაუზა/ და მაინც, რა პროფესიის ბრძანდებით?
კაცი /მძიმედ/ - პროფესიაც არაფერ შუაშია... /ჩაეცინება/ ბანალურია, მაგრამ მაინც უნდა ვთქვა. ევას ცნობისმოყვარეობამ კაცობრიობას სამოთხე დააკარგვინა. ქალური ინსტიქტი სრულიად მოუთოკავია. ჩემი პროფესიით რატომ დაინტერესდით? 
ქალი -   იმიტომ, რომ საიდანღაც მეცნობით თითქოს...
კაცი - მე გეცნობით?
ქალი -    თუ შეიძლება, სათვალე მოიხსენით.
კაცი სათვალეს მოიხსნის, ქალი მიაცქერდება.
კაცი - ახლაც გეცნობით?
ქალი /თავს გააქნევს/ - არა, შევცდი.
კაცი - და ის რა პროფესიის იყო?
ქალი -  ის... მას, ალბათ, პროფესია არ ჰქონდა.
კაცი - შეუძლებელია, ასე არ ხდება, რითი არსებობდა?
ქალი - რა ვიცი, არსებობდა... თუმცა, ჩვენი ნაცნობობა ძალიან ხანმოკლე აღმოჩნდა. 
კაცი წამოდგება, ბარისკენ გაემართება.  
კაცი /გზად/ - ვისკი ჩამოგისხათ? 
ქალი -   დიახ, იქნებ ამ ძეხვის და ყველის გემო ჩააცხროს... საშინელებაა... (ტუჩებზე ხელსაწმენდს გაისვამს).
კაცი ჭიქებში ვისკის გაანაწილებს, ქალისკენ გამოემართება. 
კაცი / თავისუფალ სკამზე უთითებს/ - შეიძლება? 
ქალი - დაბრძანდით.
კაცი ქალის მაგიდასთან ჩამოჯდება, ვისკიან ჭიქას მიუცურებს, ჭიქაზე ჭიქას მიუჭახუნებს.
კაცი - მშვიდობიან ფრენას გისურვებთ. ესეც ეტიკეტის ნაწილია აეროპორტში.
ქალი - გმადლობთ, თქვენც იმავეს გისურვებთ. /მოსვამს. პაუზის შემდეგ/ შორს, აქედან რაც შეიძლება შორს ... /ისევ მოსვამს/      
კაცი /ჩაეცინება/ - თქვენ აღმოსავლეთით, მე - სამხრეთით, თბილ ქვეყნებში, ასე ვთქვათ... /ქალს მიაცქერდება/  
ქალი -   ასე რატომ მიცქერთ?
კაცი - თუ არ შეწუხდებით, სათვალე მოიხსენით.
ქალი - რატომ?
კაცი - უბრალოდ, მოიხსენით...
ქალი სათვალეს მოიხსნის.
ქალი - ვინმეს გაგონებთ?
კაცი - არა... /დაბეჯითებით/ არა, არავის მაგონებთ.
სცენის მარჯვენა კუთხიდან ლიზიკატო გამოჩნდება. სტაფილოსფერი უნიფორმა და ჯინსი აცვია. იგი გამხდარი, ჩია ტანის, შავგვრემანი, წარბებგადანასკვული ქალია. ერთი შეხედვითაც შესამჩნევია, რომ ლიზიკატო ჭკუანაკლულია. სათლი და ცოცხი მოაქვს.
ქალი და მამაკაცი ინტერესით მიაცქერდებიან უნიფორმიანს.
ლიზიკატო - ლიზიკატო!
კაცი -ბატონო?
ლიზიკატო /იატაკზე ცოცხს მოუსვამს/ - ლიზიკატო მქვია!
კაცი - ლიზიკატო? /პაუზა/ ასეთი სახელი არ გამიგია. /ქალისკენ/ თქვენ?
ქალი - არც მე...
ლიზიკატო  წელში   გაიმართება, კაცსა და ქალს მიუახლოვდება.
ლიზიკატო /მხიაულად/ - კი, ასეა, ლიზიკატო მარტო მე მქვია... რატომ, თუ იცი? გეტყვით მაგას, გეტყვით. ორი ბებია მყავდა, ჩემი დედის დედა და ჩემი მამის დედა, - ერთს ლიზი ერქვა, მეორეს - კატო ერქვა. /ისევ მისწვდება ცოცხს, გვის/ ხოდა, ჩემი დედის დედა და ჩემი მამის დედა, ესე იგი, ეს ლიზი და ეს კატო, დასანახად ვერ იტანდნენ ერთმანეთს! /წელში გაიმართება, მიმიკით/ სძულდათ ერთმანეთი, სძულდათ, სძულდათ, ეჯავრებოდათ ერთმანეთი, ეჯავრებოდათ, ცოფი მოსდიოდათ ერთმანეთზე, ცოფი! /გვის/ დავბადებულვარ მე. მოსულა ბებიაჩემი კატო, დაუხედავს ჩემთვის და უთქვამს - ამას თუ ლიზი არ დაარქვით, თავს მოვიკლავ მეო! აბა... ასე უთქვამს კატოს, - ამ ბავშვს ლიზი დაარქვითო. /წელში გაიმართება/ მერე რა მომხდარა, თუ იცი? მოსულა ბებიაჩემი ლიზი, იმასაც დაუხედავს ჩემთვის და მკაცრად გამოუცხადებია, - ამას თუ კატო არ დაარქვით, თავს არ ვიცოცხლებო! /გვის/ ესე იგი, კატომ, გინდა თუ არა, ლიზი დაარქვითო და ლიზიმ, გინდა თუ არა, კატო დაარქვითო. /წელში გაიმართება/ ხოდა, ჩემმა დედამ და ჩემმა მამამ, არც ერთს დაწყვიტეს გული, არც აციეს, არც აცხელეს და დამარქვეს ლიზიკატო. ისე, მერცხალასაც მეძახიან, რა ვიცი, გავხარო და ... ვგავარ?
კაცი /ეღიმება/ - ცოტათი ჩამოგავხარ... /ქალს/ თქვენ რას იტყვით?
ქალი - რა გითხრათ... /ლიზიკატოს/ დახლთან არავინ დაგვხვედრია, ამ კაფეს მეპატრონე არ ჰყავს?
ლიზიკატო - მეპატრონე როგორ არ ჰყავს, ნათლიაჩემია მეპატრონე, გაფრინდა.
ქალი - სად გაფრინდა?
ლიზიკატო - რა ვიცი მე, სად გაფრინდა. კაფეს მიმიხედეო, - დამიბარა, მე უნდა გავფრინდე და მერე ჩამოვფრინდებიო. ასე იცის, დაფრინავს აქეთ-იქით. /ქალს/ ქიმიის მაღაზიაში დადიხარ?
ქალი /მხრების აჩეჩვით/ - კი, როგორ არა, როცა მჭირდება.
ლიზიკატო /თავს გადააქნევს/ - მერე?
ქალი /დაიბნევა/ - რა - მერე?
ლიზიკატო - რას მეტყვი მერე?
ქალი /დაბნეული/ - რა უნდა გითხრა, არ მესმის...
ლიზიკატო - როგორ გაძვირდა ყველაფერიო, - უნდა მითხრა, მერე მე გეტყვი... უფ, უფ, აბა, აბა, როგორ გაძვირდა ხსნარები - მეთქი, - გეტყვი; მერე შენ მეტყვი - სარეცხი საშუალებებიც გაძვირდაო; მერე მე გეტყვი - უფ, უფ, აბა, აბა, სარეცხ საშუალებებს ცეცხლის ფასი უკიდია - მეთქი - გეტყვი, მერე შენ მეტყვი რაღაცას, მერე მეც გეტყვი რაღაცას და ვიჭუკჭუკებთ ჩვენთვის, ტკბილად. /პაუზა/ ვაი...
ქალი - რა მოხდა?
ლიზიკატო - ტუალეტის ხსნარი დამავიწყდა! გავიქეცი ქიმიაში, თორემ მომცხებს მორის გარიყული...
ამ სახელის გაგონებაზე ქალი და მამაკაცი შეცბებიან.
კაცი - /წამოდგება/ მორის გარიყულს საიდან იცნობ?
ლიზიკატო /გამოხედავს/ - ნათლიაჩემია - მეთქი, ამ კაფეს მეპატრონე.
ქალი /წამოდგება/ - მორის გარიყულია შენი ნათლია?
ლიზიკატო - ჩემმა დედამ და ჩემმა მამამ, - შენი ნათლიააო, და რა ვიცი მე! წავედი, წავედი ქიმიაში, თორემ მომცხებს...
ლიზიკატო სცენიდან გავა.
ქალი და მამაკაცი ერთმანეთს გამოხედავენ, ორივე ერთდროულად მოიხსნის სათვალეს, ორივე ერთდროულად დაეშვება სკამზე.
კაცი - შეენ? თქვენ... შენ...
ქალი არაფერს პასუხობს.
კაცი - როგორ ვერ გიცანი...
ქალი - ბუნებრივია, შევიცვალეთ... ცალკე წლები, ცალკე რეჟიმი...
კაცი - ის ხანმოკლე თავგადასავალი უფლებას გვაძლევს, შენობით მივმართოთ ერთმანეთს... მგონი...
ქალი - ... იყოს შენობით, პრინციპში, ახლა სულ ერთია.
კაცი - ერთი დღე და ერთი ღამე... სრული ოცდაოთხი საათი... ჩემთვის სულ ერთი არ არის... მე თბილად მახსენდება...
ქალი /პაუზის შემდეგ/  - მე მძიმედ...
კაცი - მძიმედ - რატომ?
ქალი /წამოდგება, გაივლის, პაუზის შემდეგ/ - არ გვინდა ამაზე... /პაუზა/ მორის გარიყული და აეროპორტის კაფეს მეპატრონე? ვერასდროს წარმოვიდგენდი...
კაცი - წარმოუდგენელი მისგან არაფერია... ჩემთვის რომ ეთქვათ, მეწაღედ მუშაობსო, - ისიც არ გამიკვირდებოდა. დაფრინავს თურმე აქეთ-იქით. მე თუ მკითხავ, აეროპორტის კაფე იდეალური ლოკაციაა მორის გარიყულისთვის.
ქალი - ნაძირალა... გამოგვიყენა და ... /პაუზა/ დაოჯახდი?
კაცი -ერთხელ.
ქალი - ვისზე?
კაცი - შენზე .... შენ?
ქალი - მაგ გაგებით მეც ერთხელ, მაგრამ მორის გარიყულის მოწყობილ მიტინგზე დადგმულ ქორწილში მონაწილეობა დაოჯახებას არ ნიშნავს.
კაცი - რატომ? ყველაფერი წესით და რიგით მოხდა... მუხლზე დაგიჩოქე, ხელი გთხოვე, შენ დამეთანხმე, ბეჭდები გავცვალეთ... ასე არ იყო? შენ თეთრი კაბა გეცვა...
ქალი - შენ - შავი სმოკინგი... სხვათა შორის, გიხდებოდა...
კაცი /ვისკის მოსვამს/ - კარგი წყვილი ვიყავით...ამიტომაც შეგვარჩიეს ... რატომ გავიყარეთ, სად დავეკარგეთ ერთმანეთს?
ქალი /მაგიდას მიუახლოვდება, ვისკის მოსვამს/ - ბრბოში... ერთმანეთს ბრბოში დავეკარგეთ...
კაცი / წამოდგება, გაივლის/ - ხო, ალბათ... /პაუზა/ როგორ იუღლება - ბრბო? ბრბო, ბრბომ, ბრბოს, - ჯოს, ჯოს, ჯოს - ძახილი, აღტყინება, დროშებისა და ტრანსფარანტების ფრიალი, სიტყვები, სიტყვები, ომახიანი სიტყვები, ლოზუნგები, ომახიანი ლოზუნგები და ისევ - ჯოს, ჯოს, ჯოს, - ამაზრზენ ექოდ; სიყალბე, სიყალბე, თამაში, ერთი ადგილის თამაში, რევოლუციურ ტემპო-რიტმში კოზლის თამაში და ამ აქოთებულ აურზაურში რაღაც გისხლტება ხელიდან, იქნებ მთავარი, უმთავრესი, მაგრამ გისხლტება უეჭველად, რადგან შენც ამ სიყალბის ნაწილი ხარ, მორის გარიყულის დადგმული პერფორმანსის ერთი ტლუ, ხეპრე, ცრუ, უნიჭო გაელვება, რაღაც ბინძურის, უბინძურესის ანასხლეტი!.. /პაუზა/ რა მიამიტები ვიყავით, ღმერთო ... /პაუზა/ უნდა დავთვრე.. მე უნდა დავთვრე! /ბარს მიუახლოვდება, ვისკის ბოთლს მისწვდება, მაგიდისკენ წამოვა, ბოთლს ჩამოდგამს, ჩამოჯდება/ თუ გახსოვს, იმ მიტინგზე ჯვარიც დავიწერეთ... ასე რომ, ღვთის წინაშე კანონიერი ცოლ-ქმარი ვართ...
ქალი /ჩაეცინება/ - ... კანონიერი ცოლ-ქმარი? დარწმუნებული ხარ, რომ მამაო, რომელმაც ჯვარი დაგვწერა, გადაცმული, გრიმირებული მორის გარიყული არ იყო?
კაცი /ვისკის ჩამოისხამს, გადაჰკრავს/ - შესაძლოა... მაგაზე არ დავფიქრებულვარ...
ქალი - ან კი, მამაო იყო საერთოდ? როგორც მე და შენ შეგვასახელეს ერთი წლის შეყვარებულებად , ისიც ასევე შეასახელეს, ალბათ, მამაოდ; ასე რომ...
კაცი - ასე რომ, ცოლ-ქმარი არ ვართ?
ქალი - არა, რა თქმა უნდა, არა.
კაცი - სამწუხაროა... მე თბილად მახსენდება შენთან  გატარებული  ოცდაოთხი საათი...
ქალი - მე მძიმედ... დამისხი.
კაცი ვისკის ჩამოასხამს.
კაცი - რატომ გახსენდება მძიმედ?
ქალი - მოვეშვათ, არ მინდა... /პაუზა/ როგორ იცხოვრე ეს წლები?
კაცი - რა გითხრა, იმ რეჟიმში ვიცხოვრე, რომელიც ჩვენი მოკრძალებული ძალისხმევითაც დამკვიდრდა. რეჟიმმა მქაჩა, სანამ - მანამ მქაჩა, მერე ამომანთხია... ასე ხდება ხოლმე, როცა რეჟიმი შენზე ეჭვიანობას იწყებს... რასაც ვფიქრობდი, არ ვმალავდი; ხოდა, იეჭვიანა და ფაფუ...
ქალი - მაშინ სად გაგამწესეს?
კაცი - ტელევიზიაში, შენ?
ქალი - ერთ-ერთ უმაღლეს სასწავლებელში. აღმოსავლეთმცოდნეობა დავამთავრე.
კაცი - მე - ტელერეჟისურა. ტყულად გეგონა, რომ პროფესია არ მაქვს.
ქალი - ხო, ასე მეგონა... რატომღაც... /ჩაფიქრდება/ ვიცი, რატომაც... რევოლუციას, ძირითადად, არაპროფესიონალები ეკიდებიან, რათა პროფესია შეიძინონ.
კაცი - რევოლუციონერის პროფესია?
ქალი - თუნდაც... ან, რამე სხვა პროფესია.. რათა დამკვიდრდნენ...
კაცი - მაშინ მჯეროდა ... შენც გჯეროდა...
ქალი - მაშინ ბავშვები ვიყავით... თითქმის... ახლა ძნელია... ამიტომაც ვეცლები აქაურობას. აქ სული მეხუთება... რა მარაზმიც ჩვენი ქორწინება იყო, ისე წავიდა ყველაფერი... შორს, აქედან რაც შეიძლება შორს... 
კაცი - იქ რა უნდა აკეთო?
ქალი - ერთი მეგობარი ქალი მყავს, კათედრაზე მუშაობს. ვნახოთ, რა გამოვა. შენ?
კაცი - მეც დაახლოებით შენსავით, მეგობრის იმედად... ბოლო-ბოლო, ჩემს ასაკში რეჟისორის ასისტენტობაზეც თანახმა ვარ... ოღონდ აქედან შორს და ... /ჩაფიქრდება, ჩაეცინება/ რამდენი საერთო აღმოგვაჩნდა მე და შენ. ტყუილად კი არ ვართ ამდენი წლის ცოლ-ქმარი... /ჭიქას მიუჭახუნებს/ გაგიმარჯოს ... /გადაჰკრავს/
ქალი უხმოდ მოსვამს.
გამოჩნდება ლიზიკატო, ხნარი მოაქვს.
ლიზიკატო - ჭუკჭუკებთ? იჭუკჭუკეთ, იჭუკჭუკეთ, მიყვარს ჭუკჭუკი! /ლიზიკატო სავარაუდო ტუალეტში გავა, მალევე გამოჩნდება, ცოცხს და აქანდაზს მისწვდება, გვის/ თქვენ იჭუკჭუკეთ, მე საქმეს მივხედავ, თორენ ნათლი მომცხებს... უუ, ჩემს მტერს, თუ გაბრაზდა...
კაცი - მერცხალა მორის გარიყულმა შეგარქვა?
ლიზიკატო /თან საქმიანობს/ - მერცხალა - არა, მერცხალა აქ შემარქვეს, აეროპორტში, მაგრამ აეროპორტის დასუფთავების სამსახურში ნათლიმ მომიყვანა და გამოდის, რომ მერცხალა ცოტათი ნათლიმაც შემარქვა.. /ჩაფიქრდება/’ ასე არ გამოდის? კი, ასე გამოდის, კი... /საქმეს განაგრძობს/
ქალი - სად ცხოვრობ, ლიზიკატო?.
ლიზიკატო - აქ, ამ კაფეში, ნათლისთან.
ქალი - და შენი ნათლი სად ცხოვრობს?
ლიზიკატო - ხან - სად, სან - სად, მაგისას რას გაიგებ, დაფრინავს აქეთ-იქით.
ქალი - მშობლები არ გყავს?
ლიზიკატო - ჩემს დედაზე და ჩემს მამაზე მეკითხები? /საქმიანობს/  - მოკვდნენ საწყლები, /წელში გაიმართება, დაზეპირებულივით ამბობს/ აცხონოს ღმერთმა; ნათელი და სანთელი მათ ხსოვნას; ჰალილუია, ჰალილუია, /წამღერებით/ ჰალილუიაა, ჰალილუია, ჰალილუია, /წამღერებით/ ჰააალილუია, ჰალილუია, ჰალილუია, /წამღერებით/ ჰაალილუია! /ქალს გამოხედავს/ ცხრა ჰალილუია შევასრულე, ახლა უნდა ვიგლოვო! /კასეტას შეარჩევს, მენდელსონის სამგლოვიარო მარშს ჩართავს, დახლზე იდაყვს შემოდებს , მარჯვენა ხელის მტევანს ნიკაპს დააბჯენს, გაირინდება, თვალებს დახუჭავს/
კაცი /ქალს/ - მძიმე შემთხვევაა...
ლიზიკატო /კვლავაც თვალდახუჭული/ - ხმა არ გავიგო თქვენი, ვგლოვობ!..
კაცი /ქალს, ცინიკურად/ - გლოვობს...
ლიზიკატო /თვალს არ ახელს/ - ვგლოვობ-მეთქი!
კაცი - შენთვის იგლოვე! ვერ ვიტან მენდელსონის სამგლოვიარო მარშს; ასე მგონია, საკუთარ პანაშვიდს ვესწრები. გამორთე!
ლიზიკატო /ჯიუტად/ - ვგლო-ვობ!
კაცი დახლისკენ გაემართება , მენდელსონის მარშს გამორთავს.
ლიზიკატო - ... ცუდო! /თავჩახრილი ლიზიკატო კარს მიუახლოვდება, სანამ კაფედან გავა, კაცს გამოხედავს/ ცუდო, ცუდო, ძალიან ცუდო!.. /კაფედან გავა/
ქალი /კაცს/ - მოუსმენდა და მორჩებოდა თავის გლოვას, გული რატომ დასწყვიტე?..
კაცი ნათ კინგის ლირიკულ, რომანტიკულ მელოდიას ჩართავს.
კაცი - ამიტომ.
კაცი ქალს მიუახლოვდება, ხელს გაუწვდის, საცეკვაოდ გამოიწვევს, ქალი ააცქერდება.
ქალი - რაღა დროსია...
კაცი - გთხოვ!
ქალი - არ გეზარება?..
კაცი - გთხოვ, მჭირდება...
ყოყმანის შემდეგ ქალი წამოდგება, ცეკვავენ.
კაცი - ... გადავდოთ ჩვენ-ჩვენი ფრენა.
ქალი - რატომ...
კაცი - დამიჯერე, გადავდოთ... იქნებ დავიბრუნოთ გაცდენილი წლები...
ქალი - სისულელე...
კაცი - იყოს სისულელე, მაგრამ რაღაც იყოს, რაც სიკვდილის წინ მაფიქრებინებს, რომ ტყუილად არ მიცხოვრია...
ქალი - მორიგი სისულელე...
კაცი - იყოს სისულელე, იყოს, თანახმა ვარ სისულელეზე. მაგრამ ვცადოთ... დამიჯერე...
ქალი - სასმელი მოგეკიდა, სულ ესაა...
კაცი - შენ?
ქალი - მეც... ცოტათი...
კაცი - ხოდა, ვცადოთ... აქვე, აეროპორტის სასტუმროში... მერე ვნახოთ...
ქალი კაცს გაეცლება. დახლთან მივა, მაგნიტოფონს გამორთავს
კაცი სასმელს მოსვამს ქალს მიაცქერდება
კაცი - ...იმ დღის მერე სადღაც გამამწესეს, ამიტომ ვეღარ გნახე
ქალი - ალბათ, სამხრეთში  - სადმე
კაცი - სამხრეთში? აღარ მახსოვს... რატომ გგონია, რომ სამხრეთში გამამწესეს?
ქალი - იმიტომ, რომ მე აღმოსავლეთში მიკრეს თავი... ეს ზუსტად ვიცი. ახლაც ასეა. შენ - სამხრეთისკენ აპირებ, მე აღმოსავლეთისკენ... წრეზე ვტრიალებთ...
კაცი - ვტრიალებთ, თუ გვატრიალებენ?
ქალი - ... რას გაიგებ.  / პაუზა /  ვტრიალებთ, თუ გვატრიალებენ?  - იქნებ მთავარი კითხვაც იყოს...
კაცი - იქნებ... / პაუზა / სიმარტოვის ჩემი წრებრუნვა... / პაუზა / არადა, ცხოვრება თითქმის მიილია... მაშინ, მახსოვს, მორის გარიყულზე ვიეჭვიანე...
ქალი - რატომ...
კაცი - ისე უცქერდი...
ქალი - მერე?
კაცი - რა - მერე?
ქალი - რატომ არ ლეწე, თუ იეჭვიანე?
კაცი  / ჩაფიქრდება / - იმიტომ, რომ იმ თამაშში ეჭვიანობის სცენა არ ეწერა...
ქალი / აგრესიით / - საქმეც მაგაშია!.. თუ არ ეწერა, შენ ჩაგეწერა, მაგრამ შენ, მხოლოდ და მხოლოდ შენ იყავი, მე - მხოლოდ და მხოლოდ - მე ვიყავი, მორის გარიყული კი მხოლოდ და მხოლოდს გარეშე იყო მორის გარიყული!  ახლა მეცეკვება სიმარტოვის ბინადარი, ახლა ნანობს, რაღაც- რაღაცეებს...
კაცი - ხო, ახლა ვნანობ... არ უნდა დამეკარგე... 
ქალი - მაგრამ დამკარგე!
კაცი - თუმცა...
ქალი - რა, თუმცა?
კაცი / მიუახლოვდება / - ისევ შეგხვდი... დავიჯერო, ეს შეხვედრა შემთხვევითია?.
ქალი - ... შემთხვევითი როგორ იქნება, როცა მორის გარიყულის კაფეში გადავაწყდით ერთმანეთს; საქმეც მაგაშია, რომ ეს შეხვედრა ამ კაფეში შემთხვევითი ვერაფრით ვერ იქნება და ყველაზე მეტად, რომ იცოდე სწორედ ეს მაშინებს!..
კაცი /მიიკრავს ქალს / - ნურაფერი გაშინებს, ახლა მე, მხოლოდ და მხოლოდს გარეშე მე ვარ...
ქალი  - იდიოტიზმი...
კაცი - იყოს იდიოტიზმი; იყოს რაც გინდა, მაგრამ ჩვენ ისევ შევხვდით ერთმანეთს და მჯერა, მწამს, უფლება არ გვაქვს ის შეცდომა გავიმეოროთ...

ქალი - /კაცის მკერდში თავს ჩარგავს/ - იდიოტიზმი... 
კაცი - იყოს იდიოტიზმი, იდიოტიზმზეც თანახმა ვარ...
ქალი - /ჩურჩულით/ - იდიოტიზმი, იდიოტიზმი, იდიოტიზმი... /მოულოდნელი აგრესიით გაიშორებს კაცს/ იდიოტიზმი იდიოტიზმს შობს მტანჯველ ჭინთვებში, მტანჯველი ჭინთვა მტანჯველ ჭინთვას შობს განწირულ გმინვაში, განწირული გმინვა განწირულ გმინვას შობს და ეს გმინვა, ეს განწირული, სულისშემძვრელი, წყეული გმინვა მოდის და მოდის,  მოედინება, როგორც ხვედრი, როგორც ყველაფრის  წამლეკავი, ცეცხლოვანი ვულკანის ლავა; მოდის და მოაქვს მშობიარობის დაღვრილი წყლები და წყალდიდობები, მშობიარობის ტკივილები, მშობიარობის სისხლიანი ზეწრები, მშობიარობის სისხლიანი თუ უსისხლო რევოლუციები, რადგან რევოლუციაც მშობიარობაა და როგორც წესი, იმედგაცრუებით მთავრდება, იმედგაცრუება კი იმედგაცრუებასა და არაფერს შობს არაფერში, „არაფერი არაფერსა შობს“ იდიოტურ მარაზმში და ასე, სამყაროს დასაბამიდან!!! /კაცს მიაცქერდება/ ამდენი წლის შემდეგ... /პაუზა/ აეროპორტის სასტუმროში ჟიმაობას მთავაზობს ეს იდიოტი... ეს სამაგალითო კვერცხი, ესა... მე წავედი!
ქალი ნაჩქარევად სტოვებს სცენას.
კაცი ერთხანს გახევდება.
კაცი - მოიცა!!! /გარბის/
თვითმფრინავის დაშვების ხმა...
გამოჩნდება ხანდაზმული, გრუზათმიანი, წარბებგადანასკვული მორის გარიყული, რომელსაც დროდადრო მუხლი ეკეცება. ბართან მივა, სპირტიან სასმელს ჩამოისხამს, მოსვამს, ჩამოჯდება.
მორის გარიყული /პაუზის შემდეგ, ხმამაღლა/ - ლიზიკატო!
პაუზა.
მორის გარიყული - ლიზიკატო!!!
შემორბის ლიზიკატო.
ლიზიკატო - ხო, ნათლი, აქ ვარ!
მორის გარიყული - დაგიბარე, კაფეს მიმიხედე - მეთქი, შენ სად დაწოწიალობ, გოგო?!
ლიზიკატო /სხაპასხუპით/ - ქიმიის მაღაზიაში ვიყავი, სარეცხის საშუალებები ვიყიდე, მოვედი - იატაკი მოვწმინდე; წავედი- ცოცხი და აქანდაზი ვიყიდე, დაძველდა ის ცოცხი, ხოდა, ახალი ვიყიდე - მოვგავე, ისევ წავედი ქიმიაში - ფანჯრების გასაწმენდი ხსნარი ვიყიდე, მოვედი - ფანჯრები გავწმინდე, გავაკრიალე ასე, გავაკრიალე ფანჯრები, წავედი - ვედრო ვიყიდე, აღარ ვარგოდა ძველი ვედრო, წყალს აპარებდა, ხოდა, ახალი ვედრო ვიყიდე; წავედი...
მორის გარიყული - გასაგებია, მოკეტე!
ლიზიკატო - მოვკეტე! აი, როგორ მოვკეტე!
მორის გარიყული - მო-კე-ტე!
მორის გარიყული ლიზიკატოს მიაცქერდება, უცქერს გამჭოლად, დიდხანს, შემდეგ ეღიმება...
მორის გარიყული - რამდენი რამე გიყიდია; რაც დაგიტოვე სულ დახარჯე?
ლიზიკატო - სულ-არა, დამრჩა ცოტა; წავიდე, რამე ვიყიდო?
მორის გარიყული - არა. /ჯიბიდან საფულეს ამოიღებს, საფულედან - ფულის ბანკნოტს/ მოდი, ფული მოგცე, შენი გასამრჯელო.
ლიზიკატო მორის გარიყულს მიუახლოვდება. კაცი ფულს გაუწვდის.
ლიზიკატო - გმადლობ, ნათლი! წავალ, რა, რამეს ვიყიდი...
მორის გარიყული ლიზიკატოს ხელს დაუჭერს.
მორის გარიყული - არსად არ წახვალ. მუხლზე ჩამომიჯექი... /ლიზიკატო მუხლზე ჩამოპუჯდება მორის გარიყულს, კაცი თავზე ხელს გადაუსვამს/ რა შენი ბრალია... /პაუზა/ რომ იცოდე, ასეთი უფრო მომწონხარ...
ლიზიკატო - როგორი, ნათლი?
მორის გარიყული - ასეთი... როგორიც ხარ...
ლიზიკატო - გმადლობთ, ნათლი!
მორის გარიყული - ავიყვან ვინმეს და ის დარჩება კაფეში, შენ საყიდლებზე ირბინე; ვიცი - გიყვარს...
ლიზიკატო - კი, ძალიან.
მორის გარიყული - ხოდა, ირბინე ... /პაუზა/ ღამით ჩვენი თამაში ვითამაშოთ...
ლიზიკატო - ვითამაშოთ, მაგრამ მაგას სხვა რამე ჰქვია...
მორის გარიყული /ეღიმება/ - რა ჰქვია?
ლიზიკატო /მარცხენა მუჭზე მარჯვენა ხელისგულს დაიცემს/ - ეს ჰქვია!
მორის გარიყული /ღიმილით/ - გცოდნია და ისაა.. /პაუზა/  დავიღალე... /მიუთითებს/ ის ბოთლი მომიტანე!
ლიზიკატო ბარისკენ გაემართება, ბოთლს წამოიღებს, გაუწვდის.
მორის გარიყული ბოთლიდან სვამს სპირტიან სასმელს. გამოჩნდება კაცი, მორის გარიყული ბოთლს მაგიდაზე ჩამოდგამს. ერთმანეთს უცქერენ.
მორის გარიყული - გაუმარჯოს. საიდან სადაო?
კაცი - ... ჩლიქი ისევ გაწუხებს?
მორის გარიყული /იღიმის/ - ჩლიქმა თუ არ შეგაწუხა, რისი ჩლიქია. /ბოთლზე უთითებს/ არ ჩაარტყამ?
კაცი - ბარიდან ვისკი ავიღე, შენი რამდენი მმართებს?
მორის გარიყული - რას სულელობ...
მორის გარიყული კაცს ხელს გაუწვდის. ჭოჭმანის შემდეგ კაცი ხელს ჩამოართმევს გარიყულს, მის გვერდით ჩამოჯდება.
კაცი - ისევ დავკარგე...
მორის გარიყული - ვინ დაკარგე?
კაცი - ვისზეც მაშინ დამაქორწინე...
მორის გარიყული - რას ამბობ? სად შეხვდი?
კაცი - სად შევხვდებოდი, შენს კაფეში... თუ ისევ უნდა დამეკარგა, შენს კაფეში უნდა შევხვედროდი...
მორის გარიყული /კაცს მიაცქერდება / - მე რას მემართლები? შეგაწყვილეთ, თქვენს დაშორებასთან რა ხელი მაქვს?
კაცი -  კარგი, მოვეშვათ. თავიდან ვერც კი ვიცანი... მანაც ვერ მიცნო. შენი სახელის ხსენებამ აგვიხილა თვალი და ისევ დავკარგე.
მორის გარიყული - მე კი უმალ გიცანი. ლიზიკატო!
ლიზიკატო - ხო, ნათლი!
მორის გარიყული - მეგობარი მესტუმრა. კოტესთან ჩადი საწყობში, ჩემთვის სათალი აქვს.
ლიზიკატო - ფული მივცე?
მორის გარიყული - არა, მე და მაგან ვიცით. /ლიზიკატო გავა/ ჩემი ნათლულია ეს საბრალო... 
კაცი - ნათლულია თუ შვილი? მასაც შენსავით გადანასკვული წარბები აქვს...
მორის გარიყული /ჩაეცინება/ - შვილი - არა, უბრალოდ ნათლულია. /პაუზა/ ლიზიკატოს გენეტიკა გაინტერესებს, თუ გაინტერესებს, გეტყვი.
კაცი - არ მაინტერესებს. ისედაც ცხადია, რომ მისი მშობლები შენი მარაქიდან იქნებოდნენ.
მორის გარიყული - ბუნებრივია, ასე იყო; სხვაგვარად, არც მოვნათლავდი. /ბოთლს გაუწვდის/ მიდი, ბოთლიდან, უფრო მძაფრად მიაქვს. /პაუზა/ და რა მერე, ჩემი მარაქიდან რომ იყვნენ, ეს ცუდია?
კაცი /ჩაფიქრდება/  - მწარეა... /ბოთლიდან მოსვამს/
მორის გარიყული - რატომ?
კაცი - იმედგაცრუებისთვის არსებობ. მწარეა იმედგაცრუება. ყოველ შემთხვევაში, მე ასე დამემართა, - იმ ვითომ აღტყინებამ, ვითომ უკეთესის მოლოდინმა, მწარედ გამიცრუა იმედი...
მორის გარიყული - მერე?
კაცი -რა - მერე?
მორის გარიყული - როგორც ვატყობ, არსებული რეჟიმით ხარ უკმასყოფილო; ასეა?
კაცი - /მწარე ირონიით/ - გამოცანა გერგება... როგორ მიმიხვდი?..
მორის გარიყული - თუ უკმაყოფილო ხარ, რატომ უჩუმდები, რატომ არ მოქმედებ? თუ რეჟიმით ხარ უკმაყოფილო, დედაბერივით წუწუნს კი არ უნდა მოჰყვე, საქმე უნდა აკეთო, გასაპროტესტებელი გააპროტესტო, გასასროლი გაისროლო, საომარი იომო! აბა, სხვაგვარად როგორ გინდა?! თავისუფლებას, უკეთეს მომავალს, ღირსეულ ცხოვრებას ხონჩით არავინ მოგართმევს! მე, მაგალითად, რაც არ მომწონს, მთელი ჩემი არსებით ვუპირისპირდები, შენ არ მოგწონს და უჩუმდები, ახლა მითხარი, მიპასუხე, ვისი საქციელია ღირსეული, ჩემი თუ შენი?!
კაცი /პაუზის შემდეგ/ - ახალი რევოლუცია ჩაიფიქრე?
მორის გარიყული - პირდაპირ გეტყვი, - ხო! გამომყვები?
კაცი - სად?
მორის გარიყული -  საქმეში, რეალურ და საჭირო საქმეში, მოქმედებაში და არა მხართეძოზე წოლაში, ღირსებაში და არა - უღირსობაში!
კაცი /ბოთლიდან მოსვამს/- ... ისევ ლოზუნგები. /პაუზა/ ამიტომ დაფრინავ აქეთ-იქით?
მორის გარიყული - მე ვიცი, რატომაც დავფრინავ აქეთ-იქით, შენ სად აპირებ გაფრენას, აეროპორტში რამ მოგიყვანა? აქედან ახვევა ჩაიფიქრე?
კაცი /გაღიზიანებით/ - დიახაც, სწორედ ეგ ჩავიფიქრე! შენ კი, როგორც ვატყობ, ნიადაგს ამზადებ, იმ რეჟიმს უპირისპირდები, რომელიც თავად დაამკვიდრე! რატომ უპირისპირდები, გაგრიყეს?
მორის გარიყული - გამრიყეს კი არა, მე თვითონ გავირიყე მათგან თავი! ვუპირისპირდები იმიტომ, რომ ხორცმეტებად იქცნენ, ხორცმეტებად და პირსისხლიან ჯალათებად; ვუპირისპირდები, რადგან სიმართლეს დაშორდნენ და რაც დრო გადის, უფრო და უფრო შორდებიან; ეგ ხომ შენც იცი, კარგად იცი, ღდინამდე იცი!...
კაცი - მე ის ვიცი, რომ საბრძოლი და საომარი მაშინ იყო, როცა პირველად დაღვარეს სისხლი!
მორის გარიყული - ადრე იყო მაშინ, ადრე, მყარად იდგნენ ფეხზე! ახლა მოფამფალდნენ, სტომაქამოვსებულთა ძილქუში შეეყარათ; ახლაა დრო, ზუსტად ვიცი, რადგან ხალხის პულსაციაზე მიდევს თითი და თითი, ჩემი თითი, აი, ეს თითი, ხალხის აჩქარებულ გულისცემას გრძნობს, - ტუკ, ტუკ, ტუკ, ტუკ-ტუკ, ტუკ-ტუკ, ტუკ-ტუკ, უჩქარებს და უჩქარებს რიტმი, რადგან ხალხს, რომელსაც შენ ეკუთვნი და ვისაც ძნელბედობის ჟამს ასე სამარცხვინოდ, ლაჩრულად ეცლები, სტომაქამოყორილთა მთვლემარების ჟამზე უმაგრდება დიადი ასო! სწორედ ახლაა საბრძოლი და საომარი, დამიჯერე! პირდაპირ, გაჭრით მიპასუხე, მომყვები ამ ახალ ომში?!
მძიმე პაუზა.
მორის გარიყული - პირდაპირ, გაჭრით მიპასუხე!...
კაცი - ... არ ვიცი /პაუზა/ სუფთა ჰაერი მჭირდება...
კაცი ნაჩქარევად გადის სცენიდან.
მორის გარიყული / მიაძახებს/ - შენს პასუხს აქ დაველოდები!
მორის გარიყული ბოთლიდან მოსვამს.
თვითმფრინავის დაშვების ხმა.
შემოვა ლიზიკატო. პოლიეთილენის  პარკში გახვეული თევზი მოაქვს.
ლიზიკატო - მოვიტანე, ნათლი!
მორის გარიყული - კარგი გოგო ხარ! დანა მომაწოდე!
ლიზიკატო თევზს ჩამოდებს მაგიდაზე, დახლისკენ გაემართება, დანას  წამოიღებს.
მორის გარიყული სათალს ჩამოჭრის, დააგემოვნებს.
მორის გარიყული - კარგი სათალია, ყოჩაღ კოტე! ლიზიკატო, არ გშია?
ლიზიკატო - მე იქ მშია!
მორის გარიყული /საყვედურით/ - ლიზიკატო! გითხარი, ღამით - მეთქი!
ლიზიკატო - მშია და...
მორის გარიყული - ღა-მით...
ლიზიკატო მარცხენა მუჭზე რამდენჯერმე დაიკრავს მარჯვენა ხელისგულს.
ლიზიკატო - ძალიან მშია იქ, ნათლი! მინდა მე, მინდა, ნათლი! 
მობილურის ზარი. მორის გარიყული ხელის მოძრაობით აჩუმებს ლიზიკატოს.
მორის გარიყული /მობილურში/ - ხო, გისმენ! /პაუზა/ ახლახან ჩამოვფრინდი, მაგრამ თუ საქმეს სჭირდება, უახლოესი რეისით გამოვფრინდები. /ლიზიკატო მარცხენა მუჭზე იცემს მარჯვენა ხელისგულს/ კარგი! /მორის გარიყული მობილურს გამორთავს და ნომერს კრეფს. ლიზიკატოს/ ლიზიკატო, მოგცხებ!...
ლიზიკატო - მომცხე! მშია მე იქ, მშია!...
მორის გარიყული -  /მობილურში/ ხო, ლანა, მე ვარ...
ლიზიკატო /მორის გარიყულის მობილურში ჩასძახებს/ - მშიაა1
მორის გარიყული უკანალზე შემოსცხებს ლიზიკატოს.
მორის გარიყული /მობილურში/ - ლიზიკატო იყო, ვინ იქნებოდა. ლანა, მომისმინე, ბათუმზე, უახლოესი როდის მიფრინავს? ხო, ერთი მჭირდება, უახლოესზე! /მობილურს გამორთავს, ლიზიკატოს მიაცქერდება/ ლიზიკატო, დავბერდი მე, შეგიძლია ამის გაგება?
ლიზიკატო - მშია, მე იქ მშია!
მორის გარიყული /ამოიხვნეშებს/ - წამოდი...
ლიზიკატო და მორის გარიყული სავარაუდო აბაზანისკენ მიდიან. ლიზიკატო მარცხენა მუჭზე მარჯვენა ხელისგულს იცემს. თვალს მიეფარებიან.
თვითმფრინავის აფრენის ხმა.
ქალი გამოჩნდება. იქაურობას თვალს მოავლებს. სკამზე ჩამოჯდება, მალევე წამოდგება, ყავის აპარატთან მივა, ყავას ჩამოისხამს და ისევ დაჯდება. გამოჩნდება ლიზიკატო.
ლიზიკატო - ... უფ!
ქალი - რა -უფ, ლიზიკატო?
ლიზიკატო - უფ, მაგრამ მაინც მშია...
ქალი /მხრებს აიჩეჩავს, პაუზის შემდეგ/ - აქ რომ კაცი იყო, წავიდა? 
ლიზიკატო - ცუდი კაცია ის, ძალიან ცუდი, ჩემი დედა და ჩემი მამა არ მაგლოვა.
ქალი /პაუზის შემდეგ/ - ... არც ისე ცუდი კაცია. წავიდა?
ლიზიკატო - რა ვიცი მე, წავიდა, თუ რა ქნა? აქ იყო, მორის გარიყულმა, - ჩემი მეგობარიაო; ახლა აღარ არის.
ქალი - მორის გარიყული აქაა?
ლიზიკატო - ნათლი? კი, ჩამოფრინდა, წყალს ივლებს. ასე იცის, გაფრენამდე წყალს ივლებს, ჩამოფრენის მერეც წყალს ივლებს, ახლა, - კიდევ უნდა გავფრინდეო და ივლებს და ივლებს წყალს, ჭყუმპალაობს და ჭყუმპალაობს, არის ერთ ამბავში. 
ქალი წამოდგება, კარისკენ გაემართება.
ლიზიკატო - ერთადაც გვიჭყუმპალავია.
ქალი შეჩერდება, ლიზიკატოს გამოხედავს.
ქალი - შენ და მორის გარიყული ერთად ჭყუმპალაობდით?
ლიზიკატო - აბა! ბევრჯერ.
ქალი ჩაფიქრდება, გამოტრიალდება, სკამზე ჩამოჯდება, ლიზიკატოს მიაცქერდება.
ქალი - ლიზიკატო, შენი მშობლები ვინ იყვნენ?
ლიზიკატო - ჩემი დედა და ჩემი მამა? ჩემი დედა და ჩემი მამა ჩემი დედა და ჩემი მამა იყვნენ. აბა, ვინ იქნებოდნენ ჩემი დედა და ჩემი მამა?
ქალი - და მორის გარიყულისთვის ვინ იყვნენ?
ლიზიკატო - აა, მივხვდი. მე რა ვიცი, ვინ იყვნენ, დამიბარეს - შენი ნათლიაოო და ერთად მოკვდნენ საწყლები. უნდა ვიგლოვო ახლა...
ქალი - მოიცა, ლიზიკატო, მომისმინე, ყურადღებით მომისმინე, შენი დედა და შენი მამა ერთ დღეს მოკვდნენ?
ლიზიკატო - კი, გაზმა გაგუდა ჩემი დედა და ჩემი მამა; ჩემს მტერს, გაზმა თუ გაჟონა, ჩემს მტერს.
ქალი - შენ სად იყავი მაშინ?
ლიზიკატო - მე ნათლისთან ვიყავი, სად ვიქნებოდი.
ქალი - ნათლისთან რატომ იყავი?
ლიზიკატო ეშმაკურად ჩაიღიმებს.
ლიზიკატო - გითხრა?
ქალი - ხო, მითხარი!
ლიზიკატო მარცხენა მუჭზე რამდენჯერმე დაიცემს მარჯვენა ხელისგულს.
ლიზიკატო - ამიტომ ვიყავი; აბა, რატომ ვიქნებოდი?
ქალი /მძიმედ/ - გასაგებია... /პაუზა/ დიდი ხანია, რაც მაგას  აკეთებ ნათლისთან?
ლიზიკატო - პირველად რომ მომივიდა, იქიდან მალე.
ქალი - ... ნაძირალა პედოფილი ეგ.
ლიზიკატო - რა თქვი?
ქალი - არაფერი, ლიზიკატო, შენ მაინც ვერ გაიგებ...
ლიზიკატო - რატომ ვერ გავიგებ? მე ყველაფერი კარგად მესმის, მითხარი!
ქალი წამოდგება, ოთახში ბოლთას დასცემს.
ქალი - ნაძირალა პედოფილი, ნაძირალა, ნაძირალა, ნაძირალა პედოფილი, ნაძირალა, ნაძირალა  პედოფილი ეგ...
გამოჩნდება მორის გარიყული. ქალი მას ვერ ამჩნევს.
მორის გარიყული /მშვიდად/ - ჩემზე ამბობ?
ქალი /აგრესიით/ - ფუჰ, შე დამპალო, შე არაკაცო, შე სიბილწევ, მახინჯო ცხოველო, შე...
ქალი მორის გარიყულისკენ დაიძვრება, ლიზიკატო გადაეღობება, ქალს წელში შეუვარდება.
ლიზიკატო /წივილით/ - მოგკლავ, ცუდო, ცუდო, მოგკლავ!..
ქალი გახევდება, თითქოს ვერც კი გრძნობს ლიზიკატოს დაშენილ მუშტებს.
მორის გარიყული - ლიზიკატო, დამშვიდდი!
ლიზიკატო მორის გარიყულს გამოხედავს.
ლიზიკატო /ქალზე/-   ცუდია, ეს ცუდია, ძალიან ცუდი!
მორის  გარიყული - ლიზიკატო, დამშვიდდი-მეთქი! /ქალს/ შენც დამშვიდდი, ჩამოვსხდეთ და მშვიდად ვისაუბროთ....
ქალი - შენთან მშვიდად საუბარს რაც მოსდევს, კარგად ვიცი, შე არაკაცო!..
მორის გარიყული /ირონიულად/ - მე არაკაცო? დრო იყო, ასე არ ფიქრობდი ჩემზე...
ქალი - მეზიზღება, მძულს ჩემი თავი იმ დროში, როცა სულმოუთქმელად ვიჭერდი შენს სიტყვებს, აზრებს, გამოხედვას; ღმერთმა დასწყევლოს ჩემი სინორჩის სიბეცე და მიამიტობა!.. ღმერთმა დასწყევლოს შენი ბინძური სივერაგე!!!
მორის გარიყული - ვერაგი რომ ვყოფილიყავი, შენი სინორჩის მიამიტობით პირველად მე ვისარგებლებდი... მე კი, გახსოვს ალბათ, სულ სხვაგვარად მოვიქეცი...
ქალი - ქორწილი დადგი, კარგად მახსოვს, სამიტინგო ექსპერიმენტი ჩაატარე და რა - მერე?!
მორის გარიყული - რა - მერეო, მე მეკითხები? შესანიშნავი მეწყვილე შეგირჩიე, დაგაქორწინეთ, გეცხოვრათ ტკბილად და ბედნიერად, როგორც ეს ზღაპრების ფინალში ითქმის ხოლმე...
ქალი /აგრესიით/ - მეზიზღები, მეზიზღები, მეზიზღები!...
ლიზიკატო აწივლდება.
მორის გარიყული /ხმამაღლა/- ლიზიკატო, მოკეტე! 
ლიზიკატო წამისმიერად გაყუჩდება.
ლიზიკატო - მოვკეტე! აი, როგორ მოვ...
მორის გარიყული - მო-კე-ტე!
ლიზიკატო პირს მომუწავს და მორის გარიყულს მიაცქერდება.
მორის გარიყული /ლიზიკატოს/ - დახლთან დადექი და იქიდან ფეხი არ მოიცვალო!
ლიზიკატო ემორჩილება.
მორის გარიყული /ქალს/ - დაბრძანდი! ყველაფერს აგიხსნი... 
ქალი სკამზე ჩამოჯდება.
ქალი - რა უნდა ამიხსნა, შე...
მორის გარიყული /ხელის მოძრაობით/ - ჩუ!.. ის შემთხვევაა, როცა დუმილს ოქროს ფასი აქვს... ერთხანს ვიყუჩოთ...
მძიმე სიჩუმე.
კაფეში კაცი შემოაბიჯებს.
მორის გარიყული /კაცს/ - რა გადაწყვიტე?
კაცი ქალს შენიშნავს, მიუახლოვდება.
მორის გარიყული /კაცს/  - მომყვები ახალ ომში?
კაცი /მძიმედ/ - ხო... /სკამზე ჩამოჯდება/
მორის გარიყული - ძალიან კარგი...
ქალი /კაცს/ - რომელ ახალ ომში მიჰყვები და ვის მიჰყვები? ამას? ამას?! იცი კი ვინაა, იცი?! ლიზიკატოს ჟიმავს! თურმე, ბავშვობიდან ჟიმავს, ეს.. 
მორის გარიყული /აწყვეტინებს/ - ნაძირალა პედოფილი... /ირონიით/ ადამიანები ერთმანეთს რა მარტივად, ლაღად აწეპებენ იარლიყებს... ნაძირალა პედოფილი, მახინჯი ცხოველი, არაკაცი, /ქალს/ კიდევ რა მიწოდე?
ქალი - თუ რამე ცუდია, ბილწი და ამაზრზენი - ყველაფერი ხარ!!!
მორის გარიყული - გასაგებია... ახლა . არაფერი იცით ლიზიკატოზე       და ...
კაცი /აწყვეტინებს/ - რა ცოდნა მაგას უნდა, გადანასკვული წარბები ყველაფერზე მეტყველებს... და შვილთან? შვილთან?!
მორის გარიყული /წამოდგება. ხმამაღლა/ - გითხარი უკვე გასაგებად, არ არის შვილი!.. /გაივლის/ ჩემი თესლის ნაყოფი რომ იყოს, არც მაგას  დავმალავდი. ტყუილი არაფერში მჭირდება, სიმართლეს ვამბობ, ლიზიკატო ჩემი შვილი არ არის, ლიზიკატო ჩემი  მატერიალიზებული შთაგონების ნაყოფია!
კაცი - ეგ რას ნიშნავს, მატერიალიზებული შთაგონება რა შუაშია?!
მორის გარიყული - შუაში კი არა, შთაგონება თავშია. ბიბლიური იაკობი თავისი სიმამრის ცხვრებს რომ არწყულებდა, პირუტყვს გადანასერ წკნელებზე აცქერინებდა და შედეგად კოპლიანი ბატკნების ნამატს ღებულობდა. იაკობი შთაგონების ძალით გამდიდრდა; ბიბლიაში არაფერი წერია ტყუილად, - შთაგონებას მატერიალიზაციის უნარი აქვს.
კაცი - ოცო-ბოცო საუბარს მოეშვი, იმ საბრალო გოგოს ამბავს დაუბრუნდი!..
მორის გარიყული - ლიზიკატოს ბედი გადარდებს? მისი გენეტიკა გაინტერესებს? გეტყვი, მაგრამ ამბავს ცოტა შორიდან დავიწყებ. ლიზიკატოს ბებიები - ლიზი და კატო...  ორი სულგამოცლილი ძუკნა, ორი მეძავი. ფილარმონიასთან იდგნენ ხოლმე ერთად, მანქანებს მიჰყვებოდნენ აქეთ და იქით. კარგად იცნობდნენ ერთმანეთს და ამიტომაც სძულდა ასე ლიზის კატო, კატოს კი ლიზი... მაშინ ახალი რევოლუცია მწიფდებოდა, აქტივისტების ჯგუფი მყავდა. ლიზი ჩემს ერთ აქტივისტს გაჰყვა ცოლად, კატო - მეორეს.
კაცი - მათაც შენ დასწერე ჯვარი?
მორის გარიყული - ... მაგას რა მნიშვნელობა აქვს.
ქალი - მნიშვნელობა როგორ არა აქვს, დამპალო პედოფილო, როცა ადამიანებით მანიპულირებ, ადამიანებით ექსპერიმენტატორობ...
მორის გარიყული - /აწყვეტინებს/ - რომელი ადამიანებით, პირველ სიტყვას რომ დაშორდნენ?
კაცი - პირველი სიტყვა რა შუაშია, შე მაცდურო!..
მორის გარიყული /ხმამაღლა/ - პირველი სიტყვა თავშია, თავში, რადგან პირველად იყო სიტყვა და იმიტომაც იყო პირველად სიტყვა, რომ იმ სიტყვაში სული სუფევდა; მერე და მერე ხორცმა აასოდომგომორა ყველაფერი, ხორცმა სული გამოიცალა. ლიზიკატოს გაძუკნებული ბებიებივით - ლიზისავით და კატოსავით, ხორცი დადგა ფოლარმონიასთან იმის მოლოდინში, იმის დაუოკებელ, ჟინატანილ წადილში, რომ ხორცს ფეხებშუა ეგრძნო მტკიცე ხორცი და ეგ სენი, ეგ ატროებული სიგიჟე სჭირს ლიზიკატოსაც, -ნიმფომანია ლიზიკატო, ნიმფომანი, ფეხებშუა შია, შია, შიმშილს ვერ იცხრობს და თქვენც ხომ ხედავთ, როგორიცაა?! მე რომ არა, ამას არავინ დაარწყულებდა, არავინ, არავინ, არავინ, სამწუხაროდ არავინ - გესმით?! შეიძლება ითქვას, რომ ლიზიკატო მე გამოვტაცე სიგიჟეს, თავი გადავდე ამ საბრალოსთვის, რადგან მიყვარს ეს გოგო და პასუხისმგებლობას ვგრძნობ მის წინაშე!
ქალი - რომელ პასუხისმგებლობაზე მიეთმოეთობ, ნათლიის პასუხისმგებლობას ხომ არა გულისხმობ, შე...
მორის გარიყული / აწყვეტინებს ხმამაღლა/ - რევოლუციის წინაშე პასიხისმგებლობას ვგულისხმობ, სადაც უკანასკნელი კაცი არ ვიყავი, ეგ თქვენც იცით!
კაცი - ახლა რევოლუციასაც გადასწვდა მაცდური, ვინც კიდევ ერთხელ მაცდუნა აქ, აქვე, ისევ!.. რევოლუცია საიდანღა მოაჩერჩეტე?
მორის გარიყული - რევოლუცია იქიდან მოვაჩერჩეტე, რომ ლიზიკატო რევოლუციის ცხრა თვის თავზე მოევლინა სამყაროს; მოევლინა, როგორც რევოლუციის მიერ დამკვიდრებული რეჟიმის სახე და ხატი, როგორც შედეგი. მასაც ისევე შია და შია ფეხებშუა, როგორც რეჟიმს შია გაუმაძღარ სტომაქში, ლიზიკატოს დაქალიშვილება კი რეჟიმის მიერ პირველად დაღვრილ სისხლს დაემთხვა; ლიზიკატო იმ ბობოქარი დღეების შედეგია და ეს მე მეხება, ამაზე მე ვარ პასუხისმგებელი!
ქალი - იმ ბობოქარი დღეებისო... იმ დადგმული სობობოქრისო, უნდა გეთქვა! ღმერთო, როგორ მეზიზღები და როგორ ახერხებ, ყველაზე საჩოთირო მდგომარეობაში ჩავარდნილმა, ყველაზე მომგებიანი კუთხით წარმოაჩინო თავი?! ნაძირალა პედოფილო, ლიზიკატოს ამგვარ ყოფას, მე თუ მკითხავ, ლიზიკატოს სიგიჟე სჯობდა!
მორის გარიყული - შენ თუ გკითხავ, ალბათ, სჯობდა, რადგან არაფერი იცი მასზე, არც იმ დღეებში გინახავს, როცა სიგიჟემდე შია; შენ, მართალია, გებრალება, მაგრამ არ გიყვარს ეს გოგო, მე კი მიყვარს, მიყვარს, გესმის - რას ნიშნავს სიტყვა მიყვარს?!
ქალი - სიყვარულს შენს შორიახლოს არ გაუვლია და რა უფლებით ამოთქვამენ ეგ ბილწი ბაგეები სიტყვა - „სიყვარულს“?! /ქალი აბორიალდება/ სიძულვილის მთესველო, სიძულვილთან ერთად თესავ სიცრუეს, სიყალბეს, უნიჭოდ დადგმულ პერფორმანსებს... ვინ იყვნენ ლიზიკატოს მშობლები?   გაზით რატომ გაიგუდნენ? ეგეც შენი დადგმული პერფორმანსი ხომ არაა?! შენ გაგუდე?! თქვი, აღიარე, რომ შენ გაგუდე!!!
მორის გარიყული - რატომ გავგუდავდი, როცა მე მემსახურებოდნენ ლიზიც, კატოც, ნააქტივისტარი მათი ქმრებიც და ის ორი უბედურ დღეზე გაჩენილი ხარბი არსებაც, ხელოსნის ფული რომ დაზოგეს... სულელები... ეთქვათ მაინც, მე მივცემდი...
კაცი /წამოდგება, აბორიალდება/  - ისევ გაცდუნა მაცდურმა, მაცდურა გაცდუნა ისევ, გაცდუნა ისევ  მაცდურმა. ღირს კი სიცოცხლე, თუკი ყველა ჯერზე, როცა არ ეზარება, როცა ხუშტური მოუვლის, - ისევ და ისევ გაცდუნებს მაცდური, მაცდური გაცდუნებს, ისევ  გაცდუნებს მაცდური; რა ბეჩავი ხარ, რა ცეროდენა, ღორის ტილი, თავი რომ კაცად მოაქვს, - სინამდვილეში არარაობა, ღმერთო, ღმერთო, ღმერთო, ღმერთო, ისევ მაცდუნა მაცდურმა, ღმერთო; მაცდურმა ისევ მაცდუნა, ღმერთო; მაცდურმა მაცდუნა ისევ, ღმერთოო!!!
მორის გარიყული /აბორიალდება/ - შენთან მაქვს საქმე, შენთან, შენთან, მხოლოდ  შენთან მაქვს საქმე, ვინც პირველ სიტყვაში სუფევ, ნებივრობ, ჩემს საცდურად, ჩემი ამბოხის მთავარ მიზეზად კი ხორცი მომიგდე, ხორცს შემატოვე. ლეშიჭამიად მაქციე, რათა მეტად და მეტად გაგენაპირებინე, გაგერიყე, გაგებანძებინე და შენს მყუდრო ნეტარებას, შენს სუფევას მეტი ფასი დასდებოდა! ეს შენ, შენ, შენ ეკვრები ჯვარზე, შენ მაზოხისტობ, შენ დგამ მთავარ სანახაობებს, მე კი შენგან დადგმული პერფორმანსის უპირობო მსხვერპლი ვარ მუდამ!!! შენთან მაქვს საქმე, შენთან, შენთან, მხოლოდ შენთან მაქვს საქმე...
ლიზიკატო მარცხენა მუჭზე მარჯვენა ხელისგულს იცემს, დაბორიალობს, წივის...
ლიზიკატო - მინდა!!! მინდა!!! ეს მინდა!!! მშია მე, ფეხებშუა მშიაა!!!
ქალი /მორის გარიყულს/ - სიძულვილის მთესველო, როგორ, როგორ, რა მანქანებით შემაყვარე თავი; მძულს, მეზიზღება ჩემი არსებობა იმ დროში, როცა სულმოუთქმელად ვიჭერდი შენს სიტყვებს, აზრებს, გამოხედვას! რატომ დამიდგი ის პერფორმანსი, რა გათვლა გქონდა?!
მორის გარიყული - რა გათვლა მქონდა?! სიმართლე, ჩემი სიმართლე და წესრიგი, რასაც ვამკვიდრებ, ვამკვიდრებ და იმ სახით ვერა და ვერ დამიმკვიდრებია, რომ ამაყად თავაწეულმა განვაცხადო - ჰა, შევქმენი  სახედ და ხატად ჩემდა!
ქალი - სახედ და ხატად შენდა ლიზიკატოა, შე დამპალო პედოფილო!!!
ლიზიკატო წივის.
ლიზიკატო - მინდა, მინდა, ეს მინდა!!! /მარცხენა მუჭზე მარჯვენა ხელისგულს იცემს/
კაცი /დაბორიალობს/ - მაცდუნა, ისევ  მაცდუნა მაცდურმა, ისევ!!! ღმერთო, ღმერთო, ღმერთო, ისევ მაცდუნა მაცდურმა, ისეევ!!! რა პატარა ხარ, მღილი, მღილი, საცდურისათვის გაჩენილი არარაობა, ვისაც მაცდური ისევ აცდუნებს, ისეევ!!!
ლიზიკატო /წივის/ - მშია მე იქ, ნათლი, მშიაა!!!
ქალი /მორის გარიყულს/ - შია, სახედ და ხატად შენდა შექმნილს, შენი ბინძური საოხრე შია, შე გარყვნილო ცხოველო, გესმის?!
მორის გარიყული - სახედ და ხატად ჩემდა შექმნილი ლიზიკატო შვილია თქვენი, თქვე ძუკნათაგან გაგდებულებო!!!
მძიმე პაუზა
კაცი - ჩლიქოსანმა ახალი ჩლიქი გამოიბა!!!
ქალი მაგიდაზე შემოდებულ დანას დასწვდება, მორის გარიყულისკენ გაექანება.
ქალი - მოგკლავ, ცხოველო, მე მომიკვდა!!!
მორის გარიყული ქალისგან მოქნეულ დანას აირიდებს, მაჯაში სწვდება მას, დანას ააცლის, ქალს სცენაზე მიაგდებს, მისკენ მუქარით დაძრულ კაცს დანას მოუღერებს. 
მორის გარიყული /კაცს/ - მანდ გაქვავდი, კარგად მიცნობ!!!
ქალი - ცხოველო, მახინჯო ცხოველო, მახინჯო, მახინჯო!...
მორის გარიყული - იყუჩე, ქალო, ხმა გაკმინდე! ახლა მისმინეთ! ლიზიკატო თქვენი ყმაწვილური ბღლარძუნისა და ჩემი მატერიალიზებული შთაგონების ნაყოფია. ბიბლიური იაკობი ტყუილად არ მიხსენებია... მომიტინგეთა დასანახად რომ მიგაბრძანეთ სასტუმროში, /ქალისკენ/ გვერდზე გაგიხმე, გახსოვს ალბათ, ამ ღამით ჩემზე იფიქრე - მეთქი.... ხოდა, როგორც ჩანს, ხარბად ფიქრობდი ჩემზე...
ქალი - მძულს, მძულს, მძულს ჩემი თავი იმ დროში.... ვინ მიყვარდა, რატომ მიყვარდა, რა იდიოტურ პერფორმანსში ამომაყოფინა ცხოველმა თავი?
მორის გარიყული - იმ იდიოტურ პერფორმანსში, სადაც რეალურად დაფეხმძიმდი, ქალო!...
ქალი - მე მომიკვდა, მომიკვდა...
მორის გარიყული - არ მოგიკვდა, მე ვუპატრონე, რადგან ზუსტად ვიცი, დახედავდი თუ არა, დატოვებდი; თქვენ, ძუკნათაგან გაგდებულებს, ეგ სისხლით მოგდგამთ; შენ - ვაჟბატონო, ლიზიმ მიგატოვა სამშობიაროში, შენ კი, ქალო, - წუნკალმა კატომ. მერე გათხოვდნენ... ჩემმა აქტივისტებმა მოიყვანეს... ერთმანეთის მძახლები გახდნენ, ხოდა, რა უნდა მექნა, ჩემი წესრიგი დავამკვიდრე, საბრალო ლიზიკატო მათ მივაბარე. თქვენი მამებისა, რა მოგახსენოთ, რას გაიგებ, დედიკოებს კი კარგად ვიცნობდი... ეგეც ლიზიკატოს გენეტიკა... თქვენია, თქვენი, ლიზიკატო, შეგიძლიათ დეენემზე გადაამოწმოთ...
კაცი /მუქარით დაიძვრება გარიყულისკენ/ - რით არ გელევა ჩლიქზე  ჩლიქი, შე მაცდურო!!!  
მორის გარიყული /დანას უღერებს/ - გაქვავდი - მეთქი! არ დაგინდობ! 
კაცი შეჩერდება.
კაცი - ახლა ვხვდები, ახლა ვიხსენებ, იმ საქორწინო  ღამის შემდეგ სადღაც გამგზავნე...
მორის გარიყული - გაგახსენებ, ქვეყნის სამხრეთ პროვინციაში. ეს ტურფა ახლო აღმოსავლეთში მივავლინე...
კაცი - რათა ერთმანეთს დავშორებოდით?
მორის გარიყული - რომ გყვარებოდათ, მართლა, გულით რომ გყვარებოდათ... ყმაწვილური ჟინი დაიცხრეთ, სულ ესაა... თუმცა - არა, ყმაწვილურ ჟინს შედეგი მოჰყვა... ლიზიკატო, ჩემთან მოდი! /ლიზიკატო მიუახლოვდება გარიყულს/ აი, ლიზიკატო, შენი ახალი დედა და შენი ახალი მამა...
ლიზიკატო - ესენი რომ ცუდები არიან, ნათლი?! 
მორის გარიყული /თავზე აკოცებს ლიზიკატოს/ - როგორებიც არიან. ისეთები არიან.
ქალი - ახლა ვხვდები, ახლა, ახლა, რატომ არ მომაშლევინე მუცელი; ახლა ვხვდები შენს გათვლას; მაშინ შემპირდი, მე გავუწევ მამობას, ცოლად მოგიყვან, ოღონდ გააჩინეო და... რაღა თქმა უნდა, მომატყუე... პერფორმანსის შედეგი გაინტერესებდა, დამპალო პედოფილო?! მანიპულატორო, მიპასუხე!
მორის გარიყული - რომელ ენაზე გიპასუხო? მე ბევრი, ბევრზე ბევრი ენა ვიცი, მაგრამ ასე გიპასუხებ, - ძუკნის გაგდებულო ძუკნავ, წადი, ძუკნავ, წადი, წადი, სირს გაჰყევი, სირს გაეძუკნე!!! შენც მას მიჰყევი, ვაჟბატონო...
ლიზიკატო /სკამზე ჩამოჯდება/ - ჩემი ახალი დედა და ჩემი ახალი მამა...
მორის გარიყული - ხო, ლიზიკატო, ხო, შე საბრალო ლიზიკატო, შენი ახალი დედა და შენი ახალი მამა! საკმარისზე მეტად გავისარჯე ლიზიკატოსთვის; თქვენ გიტოვებთ,  მე საქმე მიცდის, უნდა გავფრინდე!!!
მორის გარიყული დანას მიაგდებს, სცენიდან გავა.
მძიმე პაუზა
კაცი - ... ღირს კი სიცოცხლე, როცა აღმოაჩენ, რომ შენი ბითური არსებობის ნაყოფი ლიზიკატოა?
ქალი - ... მოკეტე, სიტყვები ახლა ზედმეტია!
თანდათან ბნელდება.
ლიზიკატო - ჩემი ახალი დედა და ჩემი ახალი მამა...
უფრო ბნელდება.
ლიზიკატო - ჩემი ახალი დედა და ჩემი ახალი მამა...
/პაუზის შემდეგ/ ჩემი ახალი დედა და ჩემი ახალი მამა...
სრული სიბნელე.
ფარდა           23.02.2026

